Avgerð frá Skatta- og avgjaldskærunevndini frá 5.05.2008 

Mál nr. 07-02-24-12
- skattalógin § 104

- eftirgeving av sekt

Samandráttur:

Skatta- og avgjaldskærunevndin staðfesti avgerð hjá TAKS at nokta eftirgeving av sekt

fyri at lata sjálvuppgávu ov seint inn. Avgerðin varð grundgivin við, at tá kærarin hevur fingið sjálvuppgávu sendandi, eigur hann at vita, at henda skal latast inn aftur, og tí kann grundgevingin, at hann ikki visti, at hann skuldi lata inn, ikki brúkast sum umberandi orsøk fyri at sleppa undan sekt.

Upplýst er, at kærarin lat sjálvuppgávu fyri 2006 ov seint inn og fekk í hesum sambandi álagt sekt, sum hann søkti TAKS um at fáa eftirgivna. TAKS noktaði, og hetta hevur hann kært um. 

TAKS vísir á, at sambært § 104, stk. 3 í skattalógini, kann TAKS lina ella heilt lata falla burtur hækkingina, tá ið skattgjaldari søkir um tað og til undanførslu hevur grund, ið TAKS telur fullgóða.

Dentur verður, sambært heimildina lagdur á, hvør orsøkin er til, at sjálvuppgávan ikki er latin inn rættstundis. Í hesum sambandi verður dentur lagdur á, um orsøkin til, at sjálvuppgávan og roknskapurin er latin inn ov seint hevur verið sjúka, deyði og líknandi. Tað vil siga, at ein konkret málsviðgerð fer fram í hvørjum einstøkum føri.

Í hesum føri snýr tað seg um sekt vegna ov seint innsenda sjálvuppgávu fyri 2006. Kærarin hevur fingið hesa sendandi í februar, og freistin at lata inn rættstundis var 15. mars 2007.

Grundgevingin, ið kærarin hevur framført, er ikki fullgóð fyri at frítaka hann fyri hækkingina, heilt ella deilvíst. Kærarin hevur inntøku úr Danmark í hesum tíðarskeiði, sum skal uppgevast í Føroyum. Hann hevur fingið sjálvuppgávu útskrivaða og senda, og er hon ikki innlatin aftur rættstundis.

Kærarin vísti m.a. á, at av tí, at hann ongantíð áður hevur latið sjálvuppgávu inn, visti hann ikki, at hann skuldi gera hetta nú.

Avgerðin hjá Skatta- og avgjaldskærunevndini.

Sambært § 104, stk. 3 í skattalógini hevur TAKS heimild at eftirgeva, lina um ella heilt lata falla burtur sekt, sum verður áløgd, um sjálvuppgáva o.a. verður latið ov seint inn, tá tað av serligum orsøkum verður hildið at vera rímiligt. Umsøkjarin skal til undanførslu hava grund, sum TAKS metir sum fullgóða.

Í hesum føri verður víst á, at kærarin ongantíð fyrr hevur latið inn sjálvuppgávu og visti tí ikki, at hann skuldi lata inn.

Hetta, at hann ikki hevur latið inn sjálvuppgávu fyrr og tí ikki visti, at hann skuldi lata inn, kann vera umberandi. Men tá hann hevur fingið sjálvuppgávu sendandi, skal henda latast inn aftur. Hetta kunnar TAKS úttrykkiliga um á hvørjum ári við kunngerð og lýsingum. Tí er umberingin, at hann ikki visti, at hann skuldi lata inn, ikki nóg góð grundgeving til at lina ella lata sektina falla burtur.

Skatta- og avgjaldskærunevndin avgjørdi at staðfesta avgerðina hjá TAKS at nokta eftirgeving av sekt fyri at lata sjálvuppgávu ov seint inn. Avgerðin verður grundgivin við, at tá kærarin hevur fingið sjálvuppgávu sendandi, eigur hann at vita, at henda skal latast inn aftur, og tí kann grundgevingin, at hann ikki visti, at hann skuldi lata inn, ikki brúkast sum umberandi orsøk fyri at sleppa undan sekt.

